
Fil-Qorti tal-Maġistrati (Malta) Bħala Qorti ta` Ġudikatura Kriminali 

 

Maġistrat Dottor Aaron M. Bugeja M.A. Law, LL.D. (melit) 

 

Il-Pulizija 

vs  

Terry Vidal 

 

Wara li rat l-imputatazzjonijiet datati 17 ta’ Frar, 2014 fil-konfront ta` 

Terry Vidal detentur tal-karta tal-identita’ numru 5918859M li ġie mixli 

talli fl-1 ta’ Frar 2014 għall-ħabta tal-16:38 fl-Ispiżerija Browns li tinsab fi 

Vjal il-Ħelsien, Ħaż-Żebbuġ ikkommetta serq ta’ proprejta (3 pakketti 

blades) li jikkontjenu oġġetti għad-detriment ta’ Browns Pharmacy liema 

oġġetti kienu jiswew Euro 19.38. 

 

Rat l-atti u d-dokumenti ezibiti; 

 

Semgħet ix-xiehda u rat il-provi prodotti; 

 

Semgħet it-trattazzjoni tal-Partijiet  

 

 

Ikkunsidrat : -  

 

Illi f’dan il-każ il-Prosekuzzjoni irnexxielha tipprova l-każ tagħha lil 

hinn minn kull dubju dettat mir-raġuni. 

 

Decide : -  

 

Għaldaqstant, wara li rat l-Artikoli 84 u 85 tal-Kodici Kriminali il-Qorti 

qegħda ssib lil Terry Vidal ħati tal-imputazzjoni miġjuba kontrih; iżda 

peress li hija tal-fehma li fiċ-ċirkostanzi jissussistu l-elementi rikjesti 

mill-Liġi, ai termini tal-Artikolu 7(1)(2)(5) tal-Kapitolu 446 tal-Liġijiet ta’ 

Malta il-Qorti, wara li rat l-Artikolu 7(1) tal-Kapitolu 446 tal-Liġijiet ta’ 

Malta qegħda tpoġġi lill-ħati taħt Ordni ta’ Probation għal perjodu ta’ 

sena millum. 



 

Ai termini tal-Artikolu 7(7) tal-Kapitolu 446 tal-Liġijiet ta’ Malta il-Qorti 

fissret lill-ħati bi kliem ċar u li jinftiehem, l-effetti tal-ordni ta’ probation 

kif ukoll tal-kondizzjonijiet kollha elenkati fid-Digriet anness ma’ din is-

sentenza u li f’każ li jonqos milli jikkonforma ruħu ma’ dawk l-ordnijiet 

u dawk il-kondizzjonijiet u/jew f’każ li jagħmel reat ieħor tul it-terminu 

tal-ordni ta’ probation, jista jingħata sentenza għar-reat li tiegħu instab 

ħati b’din is-sentenza, nonche l-konsegwenzi li jistgħu jiġu sofferti f’każ 

ta’ nuqqas t’adeżjoni mat-termini tal-ordni tat-trattament hawn fuq 

imsemmi. 

 

Ai termini tal-Artikolu 7(8) tal-Kapitolu 446 tal-Liġijiet ta’ Malta, il-Qorti 

tordna li kopja ta’ din is-sentenza u tal-ordni ta’ probation mogħti bid-

Digriet ta’ llum stess għandhom jiġu trasmessi minnufih lid-Direttur tas-

Servizzi ta’ Probation u Parole sabiex jassenja uffiċjal tal-probation biex 

ikun responsabbli għas-sorveljanza tal-ħati. 

 

L-Uffiċjal tal-Probation assenjat għandu jirrapporta bil-miktub lill-

Qorti kompetenti bil-progress tal-ħati kull sitt (6) xhur. 

 

Inoltre wara li rat l-Artikolu 532A tal-Kodiċi Kriminali u l-Artikolu 24 

tal-Kapitolu 446 tal-Liġijiet ta’ Malta tordna wkoll lill-ħati sabiex iħallas 

lid-derubati proprjetarji ta’ Brown’s Pharmacy l-ammont ta’ Euro 25.67 

rappreżentanti l-valur tar-refurtiva f’dan il-każ u dan fi żmien sitt xhur 

millum. 
 

Mogħtija fil-Qrati tal-Ġustizzja, il-Belt Valletta, illum, 28 ta’ 

Novembru 2014 

 

Il-Maġistrat  

Aaron M. Bugeja.  
  



 

    
 

 

 

QORTI TAL-MAĠISTRATI (MALTA) 

 

ORDNI TA’ PROBATION 

(MAGĦMUL SKONT L-ARTIKOLU 7 TAL-KAPITOLU 446 TAL-LIĠIJIET 

TA’ MALTA) 

 

 

Maġistrat Dottor Aaron M. Bugeja M.A. Law, LL.D. (melit) 

 

        

Illum: 28 ta’ Novembru 2014  

 

Il-Pulizija 

 

 

vs 

 

Terry Vidal 

 

Il-Qorti, 

   

Billi b’sentenza mogħtija llum fl-ismijiet premessi, Terry Vidal ġie 

misjub ħati kif imfisser fl-istess sentenza u wara li kkunsidrat li jkun 

xieraq li jsir dan l-Ordni ta’ Probation u ġie mpoġġi taħt Ordni ta’ 

Probation ai termini tal-Artikolu 7(1) tal-Kapitolu 446 tal-Liġijiet ta’ 

Malta. 

 

Wara li fissret lill-ħati bi kliem ċar l-effett ta’ din l-Ordni ta’ Probation 

(inklużi l-kondizzjonijiet addizzjonali speċifikati hawn taħt skond l-

Artikolu 7(1) tal-Kapitolu 446 tal-Liġijiet ta’ Malta) u illi jekk jonqos li 

jħares din l-Ordni jew jagħmel xi reat ieħor matul il-perjodu ta’ sena 



millum, ikun jista jiġi kkundannat għar-reat li għalih qed tiġi magħmula 

din l-Ordni, u illi l-ħati wera li jrid iħares il-kondizzjonijiet ta’ din l-

Ordni ta’ Probation; 

 

Għalhekk tordna li l-ħati Terry Vidal, detentur tal-karta tal-identita’ 

numru 591885M ikun għal perjodu ta’ sena millum taħt is-sorveljanza ta’ 

Uffiċjal tal-Probation taħt dawn il-kundizzjonijiet: 

 

1. Li matul il-perjodu ta’ probation, il-ħati għandu jġib ruħu tajjeb, 

joqgħod għad-direttivi kollha tal-Probation Officer u jżomm dak il-

kuntatt meħtieġ u mitlub mill-uffiċjal tal-probation maħtur lilu. 

 

2. L-Uffiċjal tal-probation maħtur għal dan l-iskop għandu jirraporta 

bil-miktub lil din il-Qorti bil-progress tal-ħati kull sitt xhur. 

  

3. Il-ħati għandu javza immedjatament lill-Uffiċjal tal-probation b’kull 

bdil li talvolta jagħmel fl-indirizz residenzjali tiegħu. 

 

4. Li għandu jzomm ruħu f’kuntatt mal-uffiċjal tal-Probation skont id-

direttivi li jagħtih minn żmien għall-iehor l-istess Uffiċjal tal-Probation; u 

partikolarment li huwa għandu, jekk l-Uffiċjal tal-Probation ikun hekk 

irid, jirċievi żjarat tal-istess Uffiċjal tal-Probation. 

 

5. Li l-ħati għandu joqgħod għal kull programm, ordni, inizjattiva u/jew 

direttiva tal-Uffiċjal tal-Probation intizi li jgħinu lill-ħati biex ma jerġax 

jirrepeti r-reat jew jikkommetti reati oħra.   

 

TORDNA li kopja ta’ din l-Ordni tingħata lil ħati u lid-Direttur tas-

Serivizzi tal-Probation u Parole ai termini tal-Artikolu 7(8) tal-Kapitolu 

446 tal-Liġijiet ta’ Malta. 

 

…………………………………… 

(firma tal-persuna mqegħda  taħt probation)       

 

…………………………………….................................................. 

Doris Serpina D/Reġistratur Aaron M. Bugeja, Maġistrat 


